
13. august 2018              UKA 2018/175 

 

Nuup Sisimiut Ilulissat Qaqortullu avataatigut illoqarfiit mikinerit aningaasarsiornikkut 

ineriartornissaat pillugu, kommunit suleqatigalugit, pilersaarusiortoqarnissaa suliareqqullugu 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

Pilersaarusiaq kingusinnerpaamik UPA 2020-mi Inatsisartunut saqqummiunneqassaaq. 

(Inatsisartunut ilaasortaq Anders Olsen, Siumut) 

 

Tunngavilersuut: 

Politikkikkut oqallittarnerpassuit qissimigaaraanni sinerissami illoqarfinni tamanginni 

naligiinnerusumik ineriartortitsinissat oqaasiinnartigut annertuumik eqqartuiffigineqartarput. 

Oqaatsit kusanartorsuit neriunartorpassuillu ukiorpassuarni tassunga tungaanut sammisut 

aniatinneqartarput annerusumilli uanga isumanni kinguneqangaassanatik. 

Nunarsuarmi nunarpassuit allat assigalugit inuit illoqarfinni anginerusuni najugaqarnissamik 

periuseqariartuinnarnerat nunatsinnissaaq annertuumik takussaajartorpoq. Ineriartorneq 

taamaattoq ilaatigut akiorniassallugu immaqa oqimaatsoq akioruminaatsorlu.  

Isumaqarpunga ineriartorneq nunatsinni taamaattoq tunniutiinnarfiginagu politikkikkut 

iliuuseqarnitsigut illuatungaanut saqititsisinnaasugut. 

Ilisimavara inuppassuaqartoq suliffissaq pissutigalugu illoqarfik nunaqarfi lluunniit sungiusimasartik 

inuuffigerusutaarigaluartilluunniit najorsinnaaneq ajoraat. Tamanna assorsuaq uggornarpoq, 

tassami piffiit suugaluartulluunniit ilinniagaqarsimasunik inuiaqatigiinnullu sullisseqataarusuttunik 

innuttaqaraangata ineriartorsinnaaneq qaninnerulersarpoq piffinnilu taakkunani taakkorpiaat 

kivitsisunngortarlutik. 

Kommuunit kattussuutsinneqatussanngormata innuttaasorpassuarnit, sualummik inoqarfinni 

mikinerusuneersunit isumalluarneq annertooq pisimagaluarpoq, ineriartorfiusuni allanisuul lu 

ineriartortinneqarnissaq neriorsuutaasimaqimmat. Tamannali uanga isumanni annerusumik 

pisimanngilaq, siunissamilu qanittumi pisinnaasutut isikkoqarani immikkut ittumik 

pilersaarusiortoqanngippat aningaasalersuisoqanngippallu, aammalu oqartussaaffiit kommuuninut 

nussorneqartussatut siunertaasimasut pinngippata. 

Aalajangiiffigisassatut siunnersuummi matumani illoqarfiit mikinerusut ineriartortinneqarnis -

saannut alloriarnerit siulliit qulakkeerneqarsinnaasutut isumaqarfigaakka, tassami naatsorsuu-

tigineqartussaassammat illoqarfiit ataasiakkaarlutik ineriartornermik pilersitsivigineqassappata 

aqqutit suut atugassaassanersut nalunarunnaartussaassammat. 

Illoqarfiit assigiinngitsunik atugassaqareernerat tunngaviulluni kiisalu pisariaqartitaat 

assigiinngisitaarnerat tunngaviulluni ineriartortitsinissamut aqqutissat nalunaarsorneqassapput 

piareersaasiorneqarlutillu. Soorlu pisortat allaffissornikkut ingerlataat piffinni taakkunani 

pilersinneqarsinnaapput, ilinniarfinnik pilersitsisoqarsinnaavoq, Namminersorlutik Oqartussat 

ingerlatseqatigiiffiisa ilaat nuuneqarsinnaapput immikkoortortaqarfeqalerlutilluunniit, angallan-

nikkut assartuussinikkullu pitsanngorsaasoqarsinnaavoq, suliffissuarnik pilersitsisoqarsinnaavoq 

kiisalu oqartussaaffik nunatta suli tigusimanngisaa i lloqarfiit taakku arlaannut inissinneqar-

sinnaavoq. Tamakku tamarmik assersuutaannaapput. 

Nunatta illoqarfii tamakkerlugit tikikkuminartuullutillu ineriartorfiusuuppata ila qanoq 

pilluarnartigissagaluarpa? Oqaluinnarunnaarluta ineriartortitsinissamut timitaliinissamut alloriar-

tariaqalerpugut, tamannalu pissaaq tigussaasumik illoqarfiit ataasiakkaarlugit ineriartortinne -

qarnissaannut pilersaarummik pilersitsigutta aningaasaliissuteqarlutalu. Neriullunga siunnersuut 

manna partiinit Naalakkersuisunillu ilalerneqarluarumaartoq. 

 

Namminersorlutik Oqartussanut pisortanullu aningaasatigut allaffissornikkullu kingunissai:  

Pilersaarusiorneq ukiup ataatsip iluani ingerlanneqassaaq, taannalu AC-mit ataatsimit 

ataqatigiissaariitigaluni suliaqartussamik naleqassaaq. Naalakkersuisoqarfinnut aningaasaliissutaa-

reersut iluanni aningaasalersorneqassaaq.  

 

Namminersorlutik inuussutissarsiortunut aningaasatigut allaffissornikkullu kingunissai:  

Siunnersuut angusaqarfiulluni timitalersorluarneqarpat annertuumik innuttaasunut iluaqusiissaaq.  

 

Inunnut ataasiakkaanut aningaasatigut allaffissornikkullu kingunissai: 

Siunnersuutip inunnut ataasiakkaanut sunniuteqarnerlunnissaa naatsorsuutigineqanngilaq.  

  


